
SUĠĠERIMENTI 

Il-Kumitat għall-Affarijiet Ekonomiċi u Monetarji jistieden lill-Kumitat għall-Kontroll tal-

Baġit, bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 

riżoluzzjoni tiegħu: 

1. Jirrikonoxxi li, fl-opinjoni tal-Qorti tal-Awdituri, it-tranżazzjonjiet tal-Awtorità Bankarja 

Ewropea ("l-Awtorità"), li fuqhom huma bbażati l-kontijiet annwali għas-sena 2016, huma 

legali u regolari fl-aspetti materjali kollha; jistieden lill-Awtorità tiżgura segwitu u 

implimentazzjoni xierqa tar-rakkomandazzjonijiet tal-Qorti tal-Awdituri; 

2. Jenfasizza li, filwaqt li tiżgura li l-kompiti kollha li jirriżultaw mill-qafas regolatorju 

stabbilit mill-Parlament Ewropew u mill-Kunsill jitwettqu bis-sħiħ u fil-ħin, l-Awtorità 

għandha żżomm rigorożament mal-kompiti, ma għandhiex tmur lil hinn mill-mandat 

mogħti lilha mill-Parlament Ewropew u mill-Kunsill, u għandha tagħti attenzjoni 

partikolari lill-prinċipju ta' proporzjonalità, bil-għan li tottimizza l-użu tar-riżorsi u tilħaq 

l-objettivi li ngħatat mandat dwarhom mill-Parlament Ewropew u mill-Kunsill; 

3. Jindika r-rwol ċentrali tal-Awtorità fl-iżgurar ta' superviżjoni aħjar tas-sistema finanzjarja 

tal-Unjoni biex tiġi żgurata l-istabilità finanzjarja, it-trasparenza meħtieġa u sigurtà ikbar 

għas-swieq finanzjarji tal-Unjoni, b'mod partikolari billi tikkoordina s-superviżjoni bejn l-

awtoritajiet superviżorji nazzjonali, billi, fejn ikun meħtieġ, tikkoopera ma' istituzzjonijiet 

responsabbli għas-superviżjoni internazzjonali, kif ukoll billi tissorvelja l-applikazzjoni 

konsistenti tad-dritt tal-Unjoni; jenfasizza li tali kooperazzjoni għandha tkun ibbażata fuq 

atmosfera ta' fiduċja; jissottolinja r-rwol tal-Awtorità li tikkontribwixxi għal prattiki ta' 

superviżjoni konverġenti f'livell għoli fil-qasam tal-protezzjoni tal-konsumatur u li 

tippromwovi dawn il-prattiki; 

4. Jinnota li, minħabba li x-xogħol tal-Awtorità qiegħed jinbidel dejjem aktar minn kompiti 

regolatorji għall-infurzar u għall-applikazzjoni tad-dritt tal-Unjoni, il-baġit u l-persunal 

tal-Awtorità għandhom jiġu riallokati internament; iqis li huwa essenzjali li l-Awtorità 

jkollha biżżejjed riżorsi biex twettaq il-kompiti tagħha bis-sħiħ, inkluż biex tlaħħaq ma' 

kwalunkwe volum ta' xogħol addizzjonali kkawżat minn dawk il-kompiti, filwaqt li 

tiżgura livell adatt ta' prijoritizzazzjoni f'dak li jirrigwarda l-allokazzjoni tar-riżorsi u l-

effiċjenza baġitarja; barra minn hekk, jirrimarka li kwalunkwe żieda fix-xogħol tal-

Awtorità tista' tiġi akkomodata internament permezz tar-riallokazzjoni ta' riżorsi baġitarji 

jew umani, bil-kundizzjoni li din ir-riallokazzjoni ma taffettwax l-eżerċizzju sħiħ min-

naħa tal-Awtorità tal-mandat tagħha u tiżgura l-indipendenza tal-Awtorità fit-twettiq tal-

kompiti superviżorji tagħha;  

5. jissottolinja li r-riżorsi disponibbli għall-Awtorità għandhom jintużaw bi qbil ma' 

prijoritajiet ċari u b'fokus ċar dwar il-mandat sabiex tikseb l-għanijiet mixtieqa b'mod 

effiċjenti; jinnota l-ħtieġa li l-ħidma tal-Awtorità tiġi evalwata tajjeb fuq bażi regolari fi 

sforz biex ir-riżorsi tagħha jiġu allokati u użati b'mod aktar effikaċi, trasparenti u 

kredibbli; 

6. Jistenna li l-Awtorità tipprovdi lill-Parlament Ewropew u lill-Kunsill, fuq bażi regolari, 

informazzjoni aġġornata u komprensiva dwar il-ħidma tagħha, b'mod partikolari b'rabta 

mat-twaqqif ta' standards tekniċi vinkolanti, opinjonijiet u regoli, sabiex turi t-trasparenza 

liċ-ċittadini tal-Unjoni u tagħti prova tal-prijorità tagħha li tipproteġi lill-konsumaturi; 

7. Iqis li l-minuti tal-laqgħat tal-Bord tas-Superviżuri u tal-Gruppi tal-Partijiet Interessati, li 

huma pubblikament disponibbli, għandhom jiġu ppubblikati aktar malajr biex il-perjodu 

latenti attwali jkompli jitnaqqas, kif ukoll biex tingħata stampa aktar ċara tad-

diskussjonijiet li jkunu saru, tal-pożizzjonijiet adottati mill-membri u ta' kif il-membri 

jkunu użaw il-vot tagħhom; jenfasizza li huwa essenzjali li l-Awtorità, fid-dawl tan-natura 

tal-kompiti tagħha, turi trasparenza mhux biss fil-konfront tal-Parlament u tal-Kunsill, iżda 

anke fil-konfront taċ-ċittadini tal-Unjoni; jemmen li l-ħidma ta' kuntatt mal-pubbliku 

ġenerali tista' tissaħħaħ wkoll permezz ta' web streaming tal-avvenimenti; jirrimarka li l-

aċċess għad-dokumenti u għall-informazzjoni relatati ma' laqgħat interni għandu jiġi 

ffaċilitat ukoll; jilqa' l-fatt li minn fost l-Awtoritajiet Superviżorji Ewropej, l-Awtorità 

tipprovdi l-aktar livell xieraq ta' divulgazzjoni ta' informazzjoni dwar il-laqgħat tal-membri 

tal-persunal tagħha mal-partijiet interessati; ifakkar fl-importanza tal-protezzjoni tal-

informaturi għat-tisħiħ tat-trasparenza, ir-responsabilità demokratika u l-kontroll pubbliku. 

8. Ifakkar, fil-kuntest tal-ħruġ tar-Renju Unit mill-Unjoni Ewropea, fl-importanza tat-

trasferiment bla xkiel u kosteffettiv tal-Awtorità minn Londra; jistieden lill-Awtorità 

tikkalkula l-kostijiet potenzjali kollha u josserva li l-funzjonament tal-Awtorità jrid jiġi 

żgurat matul il-perjodu ta' tranżizzjoni; 

9. Jilqa' b'sodisfazzjon il-fatt li, fl-interessi tal-kontinwità operattiva, il-belt li se tospita l-

kwartieri ġenerali l-ġodda tal-Awtorità ntgħażlet f'perjodu ta' żmien raġonevoli; jirrimarka 

li l-Parlament se jwettaq għal kollox ir-rwol tiegħu billi jqiegħed din id-deċiżjoni fil-

prattika; 

